
 
 

     ᐱᕙᓪᓕᐊᔪᑦ ᑐᓴᕋᑦᓴᑦ 
 
 

ᐅᒡᒍᐊᕈᑎᓖᑦ ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒌᑦ ᐳᐃᔨᓕᕆᓂᕐᒧᑦ 
ᐃᓱᒪᓕᐅᕈᑎᖓᓂᒃ 

 

ᐃᖃᓗᐃᑦ, ᓄᓇᕗᑦ (ᒪᐃ 5, 2009) - ᐊᕙᑎᓕᕆᔨᒃᑯᓐᓄᑦ ᒥᓂᔅᑕ ᑖᓂᐊᓕ ᓲᓴᒃ ᐅᖃᖅᓯᒪᔪᖅ ᐅᒡᒍᐊᕐᓂᕋᖅᑐᓂ 
ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒌᑦ ᐃᓱᒪᓕᐅᕈᑎᖓᓂᒃ ᓄᖅᑲᖅᑎᑦᓯᒍᒪᓪᓗᑎᒃ ᐳᐃᔨᒥᓂᕐᓃᖔᖅᑐᓂᒃ ᑎᑭᑎᑦᓯᒍᓐᓇᓂᕐᒧᑦ. 
 
“ᓇᑦᓰᑦ ᐊᒥᒐᙱᑦᑐᒻᒪᕆᐅᓪᓗᑎᒃ ᐃᒪᕐᒥᐅᑕᐃᑦ ᐊᑐᖅᐸᑦᑕᕗᑦ, ᕿᓯᖏᓪᓗ ᐊᑑᑎᖃᑦᓯᐊᕐᓂᖅᐹᖑᓪᓗᑎᒃ. ᑕᕆᐅᕐᔪᐊᑉ 
ᐊᑭᐊᓂ ᑲᑐᔾᔨᖃᑎᒌᑦ ᓂᕈᐊᖅᑐᒥᓃᑦ ᖃᓄᐃᓕᑦᓯᒋᐊᕈᑎᖃᖅᑐᑎᒃ ᐊᑭᕋᖅᑐᖅᑐᑎᒃ ᐳᐃᔨᒥᓂᕐᓃᖔᖅᑐᓂᒃ ᑐᑭᓯᒋᐊᕈᑎᓂᒃ 
ᑐᓴᖅᑎᓯᒪᒻᒪᕆᒃᑲᓗᐊᕋᑦᑎᒍ ᓂᙵᓇᖅᑐᒻᒪᕆᒃ,” ᐅᖃᖅᓯᒪᔪᖅ ᒥᓂᔅᑕ ᓲᓴᒃ. 
 
ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒌᑦ ᓂᕈᐊᓚᐅᖅᑐᑦ ᒪᐃ 5, 2009 ᓄᖅᑲᖅᑎᑦᓯᓪᓗᑎᒃ ᑎᑭᑎᑕᐅᒍᓐᓇᕐᓂᖏᓐᓂᒃ 
ᐳᐃᔨᒥᓂᕐᓃᖔᖅᑐᑦ. ᓄᖅᑲᖅᑎᑦᓯᓂᖓ ᐊᑦᑐᐃᓯᒪᙱᓐᓂᕋᖅᑕᖓᑦ ᐃᓄᓐᓄᑦ ᐊᖑᓇᓱᑦᑎᓄᑦ, ᑭᓯᐊᓂ 
ᓴᐳᔾᔨᓯᒪᓂᖃᔾᔮᖏᑦᑐᖅ ᐃᓄᐃᑦ ᓄᓇᓕᖏᓐᓂᒃ. ᒫᓐᓇᐅᔪᖅ ᓄᖅᑲᖅᑎᑦᓯᖁᔨᓂᖓᑕ ᐊᑦᑐᐃᓯᒪᙱᓐᓂᕋᐃᓂᖓ ᐃᓄᓐᓄᑦ 
ᑕᐅᖅᓰᖃᑦᑕᕈᑕᐅᒍᓐᓇᖅᑐᖅ ᐳᐃᔨᒥᓂᕐᓂᒃ ᐃᓕᖅᑯᓯᓕᕆᓂᕐᒧᑦ, ᐃᓕᓐᓂᐊᖅᑐᓕᕆᓂᕐᒧᑦ ᖁᕕᐊᓱᐊᒍᑎᖃᕐᓂᒧᓪᓗ ᑭᓯᐊᓂ 
ᐱᔾᔪᑎᖃᕐᓗᑎᒃ: ᓂᐅᕐᕈᑎᖃᕈᓐᓇᕐᓂᖅ ᑕᕆᐅᕐᔪᐊᑉ ᐊᑭᐊᓂ ᐱᔪᓐᓇᖅᑎᑕᐅᔾᔮᖏᑦᑐᖅ. 
 
ᐊᒥᓱᑦ ᐃᓄᐃᑦ ᐊᖑᓇᓱᑦᑏᑦ ᐱᔾᔪᑎᖃᖅᐸᒻᒪᑕ ᓂᐅᕐᕈᑎᖃᖃᑦᑕᓂᒃᑯᑦ ᕿᓯᓐᓂᒃ ᐊᑐᔾᔮᙱᑕᒥᓂᒃ ᑮᓇᐅᔾᔭᑦᓴᕈᑎᒋᓪᓗᓂᐅᒃ 
ᐊᒥᒐᖅᑎᓪᓗᒋᑦ ᑮᓇᐅᔭᓕᐅᕈᑎᐅᒍᓐᓇᖅᑐᑦ ᐅᖓᓯᒌᑦᑐᓂ ᓄᓇᓕᓐᓂ ᐊᑭᑦᑐᐸᓪᓕᐊᑎᓪᓗᒋᓪᓗ ᓂᐅᕕᐊᑦᓴᐃᑦ 
ᖃᓪᓗᓈᓃᖔᖅᑐᑦ. 
 
“ᓱᓕᙱᑦᑐᓂᒃ ᑐᑭᓯᓂᕐᓗᑦᓯᒪᔪᑦ ᑕᕆᐅᕐᔪᐊᑉ ᐊᑭᐊᓂ ᐊᑦᑐᐃᓯᒪᔾᔮᙱᓐᓂᕋᐃᑎᓪᓗᒋᑦ ᓴᐳᔾᔨᓯᒪᒍᑎᒥᒃ ᐃᓄᓐᓂᒃ. ᑕᒪᓐᓇ 
ᑕᐃᒪᐃᙱᑦᓯᐊᖅᑐᖅ,” ᐅᖃᖅᓯᒪᔪᖅ ᒥᓂᔅᑕ ᓲᓴᒃ. “ᖃᐅᔨᓯᒪᔪᒍᑦ ᑕᒪᓐᓇ ᐊᑑᑎᖃᙱᑦᓯᐊᕐᖓᑦ 80-ᖏᓐᓂ 
ᑕᐃᒪᐃᓚᐅᖅᓯᒪᒻᒪᑕ ᑕᕆᐅᕐᔪᐊᑉ ᐊᑭᐊᓂ ᓄᖅᑲᖅᑎᑦᓯᑎᓪᓗᒋᑦ ᒥᖅᑯᓕᓐᓂᒃ. ᐃᓚᒋᓕᐅᔾᔨᓯᒪᓚᐅᖅᓯᒪᒻᒥᔪᑦ ᐃᓄᐃᑦ 
ᐊᑦᑐᖅᑕᐅᔾᔮᙱᓐᓂᕋᖅᑕᐅᓪᓗᑎᒃ ᑕᐃᑦᓱᒪᓂ, ᑭᓯᐊᓂ ᓄᓇᓕᓐᓂ ᐋᓐᓂᕈᑎᖃᒻᒪᕆᓚᐅᖅᑐᑦ. ᑕᐃᒫᑦᓴᐃᓐᓇᖅ, ᐃᓄᐃᑦ 
ᐊᑐᖅᑕᐅᒐᓱᐊᓕᕐᒥᔪᑦ ᐱᔾᔪᑎᒥᓂᒃ ᐊᔭᐅᖅᓯᒍᑎᖃᖅᑐᑎᒃ ᑐᑭᓯᓂᕐᓗᑦᓯᒪᓪᓗᑎᒃ ᓯᕐᓈᖅᑎᓂᒃ ᐊᑭᕋᖅᑐᐃᕙᑦᑐᓂᒃ 
ᐊᖑᓇᓱᓐᓂᕐᒥᒃ ᖃᓄᑐᐃᓐᓇᖅ ᓱᓕᔪᖅᓴᖔᖅᑐᑎᒃ.” 
 
ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒌᑦ ᑲᔪᓯᒍᑎᖃᓚᐅᖅᑐᑦ ᓄᖅᑲᖅᑎᑦᓯᓂᕐᒥᒃ ᐊᔭᐅᖅᑐᖅᑕᐅᒻᒪᕆᓚᐅᕋᓗᐊᖅᑎᓪᓗᒋᑦ 
ᒐᕙᒪᒃᑯᖏᓐᓄᑦ ᑲᓇᑕᒥ, ᓄᓇᕗᒻᒥ, ᓂᐅᕗᐊᓐᓛᓐ ᓛᐸᑐᐊᒥᓗ ᐊᓯᖏᓐᓂᓪᓗ ᐊᑦᑐᖅᑕᐅᓯᒪᔪᓂᒃ ᑎᒥᐅᔪᓂᒃ. 
 
ᑭᓯᐊᓂᓕ, ᐅᓪᓗᒥ ᐃᓱᒪᓕᐅᕈᑕᐅᒐᓗᐊᖅᑎᓪᓗᒍ ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒌᖏᓐᓄᑦ, ᓇᑦᓯᓕᕆᓂᖅ 
ᓄᖅᑲᕈᑕᐅᔾᔮᖏᑦᑐᖅ. ᒐᕙᒪᑐᖃᒃᑯᑦ ᒥᓂᔅᑕᖓᑦ ᓄᓇᕐᔪᐊᒥ ᑕᐅᖅᓰᔪᓕᕆᓂᕐᒧᑦ, ᔅᑖᒃᕕᐅᓪ ᑕᐃ, ᐱᓕᕆᓂᐊᕐᓂᕋᖅᓯᒪᔪᖅ 
ᑲᓇᑕᒥᒃ ᐅᓐᓂᕐᓘᑎᓕᐅᕐᓂᐊᕐᓗᑎᒃ ᓄᖅᑲᖅᑎᑕᐅᓂᖓᓄᑦ ᓄᓇᕐᔪᐊᒥ ᑕᐅᖅᓰᔪᓕᕆᓂᕐᒧᑦ ᑲᑐᔾᔨᖃᑎᒌᖏᓐᓄᑦ. 
ᑐᑦᓯᕋᐅᑎᖓ ᐱᔾᔪᑎᖃᕐᓂᕋᕋᔭᖅᑕᖓᑦ ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒌᖏᑦ ᐃᓚᐃᓐᓈᖅᓯᓪᓗᑎᒃ ᑕᐅᖅᓰᔪᓕᕆᓂᕐᒧᑦ 
ᐱᓕᕆᐊᖃᕐᓂᕋᕐᓗᒋᑦ -- ᐊᐃᕙᒍᑎᖓᑦ ᓄᓇᕗᑦ ᒐᕙᒪᒃᑯᖏᑕ ᐃᑲᔪᖅᓱᖅᑕᖓᑦ. 
 
“ᒐᕙᒪᑐᖃᒃᑯᑦ ᐃᑲᔪᖅᓱᐃᓯᒪᔪᑦ ᑕᖅᑭᒐᓚᐅᓯᒪᔪᓂ, ᖁᕕᐊᑦᑐᖓᓗ ᒥᓂᔅᑕ ᑕᐃ ᑭᖑᓪᓕᕐᒥ 
ᖃᓄᐃᓕᒋᐊᕈᑎᖃᕈᓐᓇᕐᓂᕋᕐᖓᑦ ᑕᒪᑐᒪ ᒥᑦᓵᓄᑦ,” ᐅᖃᖅᓯᒪᔪᖅ ᒥᓂᔅᑕ ᓲᓴᒃ. 

ᐊᕙᑎᓕᕆᔨᒃᑯᑦ 
(867) 975-7721 

